
ngaroeh dari Khong Tjoe poenja peladjaran atas ini soeal hingga, sasoedahnja berselang doeapoeloeh lima abad lamanja, dalem anggepan Tionghoa pakerdja'an mendjadi soldadoe ada dipandang sänget hina dan tjoemah djadi sabagi pentjarian jang paling pengabisan (kaloe soedah tida bisa dapet jang lebih baek) dari golongan orang-orang jang bertabeat rendah. Tjoemah dalem
tempo belakangan, sadjak berhoeboeng dengen bangsa-bangsa Barat, Tiongkok soedah kasampingken ini angen-angen dari Khong Hoe Tjoe jang menentangin
peperangan. Tiongkok poenja tida mengarti boeat perhatiken itoe peladjaran moraal, atawa kagemerannja mengikoetin haloean dari bangsa-bangsa Kristen, soedah bikin ia meniroe aken berdiriken tentara darat dan laoet jang disertakan pekakas modern ; tapi toch ada begitoe tegoeh Khong Tjoe poenja pengaroeh hingga, kapan bangsa-bangsa Kristen di satoe waktoe merobah marika poenja tjara jang kasar, pastilah Tiongkok aken djadi satoe dari negri-negri jang paling pertama aken berdiri di fihak perdamian. 


	* 


Demikian ada boeah pikirannja Nr. C. Jinarajadasa tentang Khong Tjoe. 

Dalem ini pemandangan jang pendek dan ringkes soedah tentoe moesti dikasih liwat banjak begian dari peladjaran Khong Tjoe jang penting, hingga tida kataoean bagimana pikiran Toean C. Jinarajadasa tentang Confucianisme saoemöemnja, kapan sa'ande ia soedah pernah preksa dan jakinken dengen sasoenggoe hati. Anggepannja tentang Khong Tjoe poenja haloean antipeperangan ada sabagian jang perloe ditambahin. Tiongkok boekan tida mengarti kapentingan peladjaran Khong Tjoe jang tida soeka pada militarisme, hanja telah terpaksa tegoehken angkatan perangnja lantaran selama ini satoe äbad telah moesti telen banjak kagetiran dari negri-negri asing jang mempoenjai angkatan

